
Reykjavík, 5. febrúar 2021 

 
 
 
Efni: Umsögn um drög að reglugerð í máli nr. 18/2021. 
 
Umsögn MATVÍS, KLIPP, Rafiðnaðarsamband Íslands, VM félag vélstjóra og 
málmtæknimanna og Samiðn samband iðnfélaga, (hér eftir, öll saman, nefnd Fagfélögin) er 
eftirfarandi. 

Reglugerð um Menntamálastofnun er ætlað að kveða á um skipulag og starfsemi 
Menntamálastofnunar samkvæmt lögum um Menntamálastofnun nr. 91/2015. Lögbundið 
hlutverk stofnunarinnar er að vera stjórnsýslustofnun á sviði menntamála sem stuðla skal að 
auknum gæðum skólastarfs og framförum í þágu menntunar í samræmi við lög og stefnu 
stjórnvalda, bestu þekkingu og alþjóðleg viðmið. 

Hlutverk Menntamálastofnunar gagnvart framhaldsskólum 

Kveðið er á um hlutverk Menntamálastofnunar í drögum að reglugerðinni en þar segir að 
stofnunin skuli upplýsa ráðuneytið um verkefni sem hún tekur að sér á grundvelli samninga 
við aðra aðila. Jafnframt kemur fram að ráðherra geti falið Menntamálastofnun tiltekin verkefni 
á sviði menntamála til skemmri eða lengri tíma og skal það gert með formlegum hætti og að 
undangengnu mati á fjármögnun og lagastoð.  

Ekkert er hins vegar minnst á hlutverk stofnunarinnar gagnvart framhaldsskólum en ráða má 
af almennum athugasemdum við frumvarp til laga um menntamálastofnun að gert sé ráð fyrir 
að stofnunin sinni verkefnum fyrir öll skólastig hér á landi þar sem henni er m.a. falið að sinna 
verkefnum sem ráðuneytið sinnti áður samkvæmt ýmsum lögum t.d. lögum um leikskóla, 
grunnskóla, framhaldsskóla, háskóla og framhaldsfræðslu. 

Náms- og gæðamat  

Í reglugerðardrögunum er tekið fram að Menntamálastofnun skuli hafa eftirlit með og meta 
árangur af skólastarfi. Þar segir jafnframt að stofnunin sjái um framkvæmd samræmdra prófa, 
annarra prófa og mælinga, ytra mat, framkvæmd alþjóðlegra rannsókna og kannana sem og 
annað tilfallandi náms- og gæðamat sem henni er falið. 

Að mati Fagfélaganna er ekki nægilega skýrt kveðið á um það í drögum að reglugerðinni að 
hvaða marki stofnuninni er ætlað að koma að eftirliti með námi í framhaldsskólum. Í þessu 
sambandi má nefna kennslu iðnnáms en undanfarið hefur staðið yfir vinna við gerð nýrrar 
reglugerðar um vinnustaðanám innan ráðuneytis sem felur í sér grundvallarbreytingar á 
núverandi fyrirkomulagi iðnnáms hér á landi. Athygli vekur að hvorug reglugerðardrögin kveða 
á um eftirlit menntamálstofnunar með námi í iðngreinum eða öðru námi á framhaldsskólastigi. 
Þá er heldur ekki kveðið á um eftirlitshlutverk stofnunarinnar í reglugerð um mat og eftirlit í 
framhaldsskólum sem sett er á grundvelli 42. gr. laga um framhaldsskóla nr. 92/2008.  

Fagfélögin telja fyrirliggjandi drög að reglugerð um menntamálastofnun skorta skýr ákvæði að 
þessu leyti. 

Auk þess sem að framan segir, telja Fagfélögin að stuðla megi að auknum gæðum náms í 
framhaldsskólum með því að koma á skilvirku eftirliti með náms- og kennslugögnum til að 
tryggja að þau styðjist við nýjustu og bestu þekkingu hverju sinni. 

Vinna við drögin og aðkoma Fagfélaganna 

Fagfélögin komu ekki að vinnu við gerð þessara reglugerðardraga og kalla þess vegna eftir 
auknu samráði og samstarfi, með aukinni aðkomu að þessum málaflokki á fyrstu stigum svo 
sjónarmið félaganna nái að koma fram á frumstigi máls. 

 

 
Virðingarfyllst, f.h. Fagfélaganna 

         Elsa María Rögnvaldsdóttir 
Lögfræðingur  

 
 

 


